
Vendim nr. 89 datë 02.07.2018
Kolegji i Gjykatës Kushtetuese të Republikës së Shqipërisë, i përbërë nga:

Bashkim Dedja,
Kryetar    i   Gjykatës  Kushtetuese

Vitore Tusha,

Anëtare   e        “             “

Gani Dizdari,

Anëtar     i        “             “

në datën 02.07.2018 mori në shqyrtim paraprak kërkesën me nr.89 Akti, që i përket:
KËRKUES: 

ILVI TRESKA
SUBJEKT I INTERESUAR:

PROKURORIA E PËRGJITHSHME E REPUBLIKËS SË SHQIPËRISË

OBJEKTI:

Shfuqizimi si i papajtueshëm me Kushtetutën e Republikës së Shqipërisë i vendimit nr.00-2017-583 (113), datë 12.07.2017 të Kolegjit Penal të Gjykatës së Lartë.

BAZA LIGJORE:
Nenet 42, 131/1/f dhe 134/1/i të Kushtetutës së Republikës së Shqipërisë; neni 6 i Konventës Evropiane për të Drejtat e Njeriut; nenet 71 e vijues të ligjit nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”, të ndryshuar.

Kolegji i Gjykatës Kushtetuese (Kolegji), pasi shqyrtoi kërkesën, dokumentet shoqëruese dhe diskutoi çështjen në tërësi,
V Ë R E N:
I
1. Prokuroria e Rrethit Gjyqësor Pogradec ka dërguar për gjykim çështjen penale në ngarkim të kërkuesit dhe të disa shtetasve të tjerë për kryerjen e veprës penale “Prodhimi dhe shitja e narkotikëve”,  parashikuar nga neni 283/2 i Kodit Penal. Gjykata e Rrethit Gjyqësor Pogradec, në zbatim të gjykimit të shkurtuar, me vendimin nr.(2)-1, datë 07.01.2015, midis të tjerash ka vendosur deklarimin fajtor dhe për kërkuesin Ilvi Treska për kryerjen e veprës penale“Prodhimi dhe shitja e narkotikëve”,  kryer në bashkëpunim,  parashikuar nga neni 283/2 i Kodit Penal. Në zbatim të nenit 406/1 të KPP-së, ajo ka vendosur dënimin përfundimisht të tij me 5 vjet e 4 muaj burgim.

2. Mbi ankimin e të gjithë të pandehurve, Gjykata e Apelit Korçë, me vendimin nr.224, datë 02.07.2015, ka vendosur për kërkuesin ndryshimin e vendimit të Gjykatës së Rrethit Gjyqësor Pogradec, duke ndryshuar cilësimin juridik të veprës penale, duke mos e konsideruar të kryer në bashkëpunim. Gjykata e ka deklaruar kërkuesin fajtor për kryerjen e veprës penale  “Prodhimi dhe shitja e narkotikëve”,  parashikuar nga neni 283/1 dhe dënimin përfundimisht të tij me 3 vjet e 4 muaj burgim.

3. Mbi rekursin e prokurorit të Gjykatës së Apelit Korçë, Kolegji Penal i Gjykatës së Lartë, me vendimin nr.00-2017-583 (113), datë 12.07.2017, ka vendosur prishjen e vendimit të Gjykatës së Apelit Korçë dhe lënien në fuqi të vendimit të Gjykatës së Rrethit Gjyqësor Pogradec.

II
4. Kërkuesi i është drejtuar Gjykatës Kushtetuese me kërkesë për shfuqizimin e vendimit nr.00-2017-583 (113), datë 12.07.02017 të Kolegjit Penal të Gjykatës së Lartë, duke argumentuar:
4.1. Kolegji penal i Gjykatës së Lartë duke vendosur lënien në fuqi të vendimit të Gjykatës së Rrethit Gjyqësor Pogradec ka rënduar pozitën e kërkuesit. Kërkuesi ka përfituar nga ligji nr.154/2015 “Për dhënie amnistie” dhe vendimi i Kolegjit Penal të Gjykatës së Lartë bie në kundërshtim me nenin 14/7 të paktit ndërkombëtar për të drejtat civile dhe politike.

4.2. Vendimi i Kolegjit Penal të Gjykatës së Lartë ka cenuar parimin e sigurisë juridike.
III

Vlerësimi i Kolegjit

Për legjitimimin e kërkuesit

5. Kolegji vlerëson se kërkuesi legjitimohet ratione personae, bazuar në nenet 131/1/f dhe 134/1/i të Kushtetutës së Republikës së Shqipërisë. Lidhur me legjitimimin ratione temporis, bazuar në nenin 71/a, pika 1/b, të ligjit nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”, të ndryshuar, afati për paraqitjen e ankimit kushtetues individual është 4 muaj nga konstatimi i cenimit.
6. Kërkuesi ka pretenduar se ka marrë dijeni për vendimin objekt kundërshtimi në Gjykatën Kushtetuese në datën 18.12.2017, sipas shkresës nr.4560/1, datë 18.12.2017 të kancelarit të Gjykatës së Lartë, në të cilën parashtrohet se në lidhje me kërkesën e protokolluar me nr.4560, datë 14.11.2017 të kërkuesit, ai mund t’i drejtohet asaj për të marrë një kopje të vendimit, pasi të ketë kryer pagesën për këtë shërbim pranë sekretarisë së Gjykatës së Lartë. 
7. Kërkuesi së bashku me kërkesën drejtuar Gjykatës Kushtetuese ka vendosur në dispozicion një kopje të shkresës së datës 14.11.2017 (të pa protokolluar nga Gjykata e Lartë), të firmosur nga mbrojtësi i caktuar prej tij, sipas së cilës ai ka pretenduar se deri në datën 12.11.2017 nuk i është dorëzuar vendimi i zbardhur.
8. Kolegji konstaton se bazuar në procesverbalet e seancave të zhvilluara në Gjykatën e Lartë ka rezultuar se kjo gjykatë është vënë në lëvizje mbi rekursin e prokurorit dhe një kopje e tij u është komunikuar palëve. Në kushtet kur asnjë prej të pandehurve nuk ka qenë prezent, mes tyre dhe kërkuesi, Kolegji Penal i Gjykatës së Lartë ka caktuar një mbrojtës kryesisht, i cili ka qenë prezent gjatë dy seancave të zhvilluara dhe ka parashtruar pretendimet e tij.
9. Kolegji vlerëson se në çështjen në shqyrtim për legjitimimin ratione temporis, si datë e fillimit të afatit 4-mujor duhet të merret parasysh data e vendimit të Kolegjit Penal të Gjykatës së Lartë, pasi gjatë seancës së zhvilluar në Gjykatën e Lartë kërkuesi ka qenë i përfaqësuar nga mbrojtësi i caktuar kryesisht, si rrjedhim ka pasur dijeni për zhvillimin e seancës në Gjykatën e Lartë dhe dhënien e vendimit përkatës. Në këto kushte, Kolegji vlerëson se kërkuesi nuk legjitimohet ratione temporis, pasi kërkesa para Gjykatës Kushtetuese është paraqitur jashtë afatit 4-mujor të parashikuar nga nenet 71, 71/a, shkronja “b” dhe 86/3 të ligjit nr.8577, datë 10.02.2000 “Për organizimin dhe funksionimin e Gjykatës Kushtetuese”, të ndryshuar.

10. Në përfundim, Kolegji çmon se kërkesa nuk mund të kalojë për shqyrtim në seancë plenare.
PËR KËTO ARSYE,

Kolegji i Gjykatës Kushtetuese të Republikës së Shqipërisë, në bazë të nenit 31/a, pika 2, shkronja “ç”, të ligjit nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”, të ndryshuar,

V E N D O S I:
· Moskalimin e çështjes për shqyrtim në seancë plenare.

